
Түлектер тест тапсыруда
Өңіріміздің түлектері жүректері қалаған мамандыққа оқуға түсу үшін Ұлттық бірыңғай тестілеу тапсыруда. Үстіміздегі жылы мектеп түлектерінің 2159-ы, яғни 65 пайызы тест тапсыруға өтiнiш бiлдiрген. Өткен жылмен салыстырғанда ниет білдірушілер саны 3 пайызға өскен.
23 маусым күні аудандарда ашылған жеті тестілеу қосынында 1209 бала білімдерін сарапқа салды. Ал 24-30 маусым аралығында Петропавл қаласы мен облыс орталығына жақын маңдағы бірқатар аудандардың талапкерлері М.Қозыбаев атындағы СҚМУ-де тестілеуге қатысады. Университет проректоры Ербол Исақаевтың айтуынша, биыл 1300 адам тест тапсырса, соның 950-і үстіміздегі жылғы мектеп түлектері, 350-і – былтыр мектеп бітіргендер.
Тестілеудің екінші күні СҚМУ-де 500 түлек 3 сағат 50 минут ішінде 11 жыл бойы алған білімін дәлелдеуге тырысты. Тестілеу әдеттегідей 5 пән бойынша өтуде. Биыл тест тапсырмаларының базасы 30 пайызға жаңартылыпты. Әрі үстіміздегі жылдан бастап жоғары оқу орнына түсу үшін шекті балдар да өзгертілген. Мәселен, педагогикалық мамандықтарға – 60, денсаулық сақтау және әлеуметтік қамтамасыз ету (медицина) – 65, басқа білім беру бағдарламалары 50 балды құрады. Ал грантқа өтініш беру мерзімі 13-20 шілде аралығында өтеді.
Барлық тест тапсыратын оқу орындарындағыдай университетте де ұялы байланыс өшіріліп, металл іздегіштер, бейнекамералар орнатылған, сондай-ақ, аудиториялар онлайн-трансляциялармен жабдықталған.

